
sþ. 133. Tillaga til þingsályktunar [120. mál]
um verðtryggingu tjóna- 'og slysabóta.

Flm.: Kjartan Jóhannsson, Eiður Guðnason, Jóhanna Sigurðardóttir,
Karl Steinar Guðnason, Jón Baldvin Hannibalsson, Sighvatur Björgvinsson.

Alþingi ályktar að fela heilbrigðis- og tryggingamálaráðherra að láta undirbúa löggjöf
um verðtryggingu tjóna- og slysabóta almennra tryggingafélaga.

Greinargerð.
Þegar verðbólga er jafnmikil og raun ber vitni getur fólk orðið fyrir verulegum

skakkaföllum vegna þess að bótagreiðslur tryggingafélaga eru ekki verðtryggðar. Í ýmsum
tilvikum er verðtrygging þó viðhöfð í einhverju formi, t. d. í brunatryggingum. Af þeim
sökum m.a. munu margir tryggingatakar þeirrar skoðunar að allar bætur séu verðtryggðar
að fullu. Eykur þetta á andvaraleysi trygginga taka.

Í mikilli verðbólgu skiptir vitaskuld máli hversu oft bótaupphæð er endurmetin með
tilliti til verðgildis. Ef bætur eru sjaldan endurmetnar, þótt verðtryggðar séu taldar, er gildi
verðtryggingarinnar rýrt.

Allt mælir þetta með því að samræmdar reglur verði settar um verðtryggingu tjóna- og
slysabóta og löggjöf sett þar að lútandi.

Í stað þess að tiltaka hversu oft skuli hækka tryggingarupphæð í krónum talið vegna
verðbólgu er heppilegra að miða við tilteknar breytingar á ákveðinni vísitölu. Þannig má
telja hæfilegt að bótaupphæð sé endurmetin t.d. fyrir hver 4% sem vísitalan breytist.


